
23 чэрвеня у наступленне перайшлі вялікія сілы Чырвонай арміі. У цяжкіх умовах лясіста-

балоцістай мясцовасці, дзе гітлераўцы пабудавалі рад магутных абарончых рубяжоў, наступала на 

аршанскім напрамку 5-я гвардзейская стралковая дывізія. У гэты дзень пасля амаль трохгадзіннай 

артылерыйскай падрыхтоўкі воіны 12-га гвардзейскага стралковага палка пайшлі ў атаку. Стралковы 

батальён пад камандаваннем гвардыі старшага лейтэнанта А. В. Перцава рухаўся ўздоўж 

вузкакалейнай чыгункі Асінтроф – БелДРЭС у напрамку пасёлкаў Арахі і Выдрыца. 

Нямецкае камандаванне на гэты ўчастак фронту кінула ў контратаку супраць наступаўшых 

30 танкаў і чатыры батальёны пяхоты. Але гвардзейцы не пахіснуліся, на працягу дзвюх гадзін вялі 

жорсткі бой і ўтрымлівалі свае рубяжы. Да 19 гадзін немцы адступілі, але за ноч на гэты ўчастак яны 

ўвялі дадатковыя сілы. 

24 чэрвеня гвардзейцы працягвалі наступленне на пасёлак Выдрыцу, які адыгрываў важную 

ролю ў нямецкай абароне. Абыходным манеўрам батальён пад камандаваннем гвардыі старшага 

лейтэнанта А. В. Перцава першым наблізіўся да пасёлка. Некалькі разоў у контратаку ішлі варожыя 

танкі. Вечарам, авалодаўшы Выдрыцай, гвардзейцы працягвалі наступленне на Оршу… 

